
Para Sedherek Jamaah Shalat Jumat Ingkang Minulya,
Gusti Allah Ta’ala dawuh ing dalem Al Qur’an supados kula panjenengan sami handarbei

laku jujur ing kahanan kados punapa kemawon, saha tansah gesang nyartani tiyang-tiyang

ingkang demen kelawan laku jujur.

“Hei wong-wong kang pada iman, pada wedio sira kabeh ing Gusti Allah, lan anaho sira
kabeh iku sartane wong-wong kang pada jujur.” (QS. At Taubah: 119)

Ondening ingkang dipun wastani jujur inggih punika:

“Jumbuhipun antarane tata lahir ugi batin, ngendikan kalih tindakan, ugi jujur punika caos

kabar ingkang jumbuh kaleh kasunyatan.”

Ondening jujur ing gaya hidup nggeh punika bergaya hidup jumbuh kalih kemampuan
saha kasunyatan.” (Kitab Bahjatun Naadhirin Syarah Riyaadhish Shaalihiin | / 106, Daaru lbnil
Jauzy)

Para Sedherek Jamaah Shalat Jumat Ingkang Minulya,

Sakyektosipun sifat jujur punika kejawi mujudaken dawuhipun Gusti Allah Ta’ala ugi
handarbei kautaman saha keberkahan ingkang kathah malipet, antawisipun:

Sepindah: Jujur menika saged nglahiraken katentreman, kabagyan ugi kaselametan.

Rasulullah shalallahu ‘alaihi wasalam ngendika:

“Tinggalno barang-barang kang gawe sira mamang, kanggo nindaki barang-barang kang
ora gawe sira mamang. Saktuhune jujur iku nglahirake katentreman, ondene goroh nglahirake
kebingungan (usrek).” (HR. At Tirmidzi, Shahih Al Jami’ no. 3377 - 3378, dishahihkan Al Albani
dalam Irwaul Ghalil no. 2074)

Ulama’ Tabi’in Abu Mijaz Lahig bin Humaid rahimahullah ngendika:

“Wajib ing atase sira kabeh jujur, karono jujur iku keselametan.” (Atsar riwayat Ibnu Abi
Dunya dalam Kitab Ash Shamti hal. 228)
Kaloro: Jujur nglahirake kaberkahan urip. Kawula ingkang jujur bakal pikantuk jaminan
berkahe urip, berkahe pegawean, uga berkah ing samubarange. Kanjeng Rasulullah shalallahu

‘alaihi wasalam ngendika babagan bakul lan wong kang nukoni:

“Lamun kalorone jujur ugo terus terang, mangka kalorone bakal diparingi barokah ing
dalem transaksine (dol tinukune).” (HR. Bukhari 2079 dan Muslim 1532)

Katelu: Wong sing jujur bakal dipercoyo.

Wong kang jujur iku bakal dipercaya ing liyan, sak omong-omonge dipercoyo lan digugu.
Ondene wong kang goroh bakal kelangan kapercayan saka liyan, sinaoso kadang omongane
bener tetep dipaido lan ora dipercaya.

Setunggilipun ulama’ ngendika:

“Jogonen awak sira saka gorohe lathi ing dalem tenanan uga ing dalem sembranan.
Karono lamun awakmu kondhang gorohe, bakal ilang kapercayan Liyan ing awakmu.” (Maraqi
Al Ubudiyah Imam Muhammad bin Umar An Nawawi hal. 95)

Jamaah shalat Jumat ingkang kula hormati

Ondene ing dalem akherat, jujur punika dalanipun kawula den lebetaken Gusti Allah ing

suarganipun.

“Wajib ing atase sira kabeh jujur, karono jujur iku dalane ngalap kebagusan, lan

saktuhune kebagusan iku dalane ngalap suarga.” (HR. Bukhari dalam Shahih Bukhari no.6094,
dan Muslim dalam Shahihnya no. 2607)

Jamaah shalat Jumat ingkang kula hormati
Pramila mangga kita sami mujahadah alias tememen pados kelebet ewanipun tiyang
jujur, ingkang jujur punika badhe nemahi gesang mujur, saha mangga kita tebihi laku goroh,

ingkang goroh punika badhe nemahi ajur-mumur.

